
 

Drummelhund 2024 – Pfyffer hinter Gitter 

 

 

 

d Schnitzelbangggsellschafte reege sich ab uns Wilde uff 

mir singe vyyl z lang, und das macht sy muff 

Die  Ussaag goot nit, die ifind ych drnääbe 

drum due ych mi uss Trotz do aane klääbe 

 

Uff dääre Blaggedde fäält doch ganz ohni z schummle 

e siesse Hund wo guet duet drummle 

vogelfrei, das isch doch bitter 

stegge mir Pfyffer hinter Gitter 

 

Wo ych letschti hät miesste uffs Drämmli go 

isch und isch und isch, kains ko 

Wo ych d Durchsaag höör, ha mer d Auge griibe 

Es syg zwische Demo und Baustell hängge bliibe 

 

Hesch e drogge Muul, so hätts doch sy Reiz 

Gohsch uff e kiehl Bier, ab in die näggschti Beiz 

Und bis Du ändlig hesch Di Bierli gsoffe 

isch au die Beiz nimme offe 

 

Als Santiglaus, s isch nümm ganz bache 

Heersch langsam nur no komischi Sache 

Nikolaus, Santa Claus und kai Värs meh wo de kennsch 

Aber s schlimmschte isch, sy wänn e Grättimensch 

 

Zur Zeit findet in Basel der Hefelimert statt 

lauft über Luutsprächer im Tram in unsrer Stadt 

S isch mir doch glych, wär me zum Schwätze verknurrt 

Solang ych nit höör, dass e Zircher schnurrt 

 

 

 

Durch dr Fachkräftemangel ischs leider esoo 

hän au mir Bänggler z Basel e Problem bikoo 

es dien scho Rambasse ihri Värs do bringe 

jetzt stell Dir no vor, s wurd no e Schwoob ko singe 

 

E Helm mit kuugelsichere Weschte 

Drzue Gasmasgge, glaub  e Panzer wärs s Beschte 

Schwerschtbewaffnet, so dass e jeede killsch 

Das bruuchsch, wenn in d Lange Erle an d Marschproob willsch 

 

Isch doch schlimm, über was die alles in de Meedie brichte 

Krieg, Eeländ, numme schlächti Gschichte 

Iiber Kataschtoofe wirsch bi mir nie e Värsli seh 

Drum bring ych au keins iber e FCB 

 

Wo d Gigi Oeri in Pool springt, ych weiss es no ganz genau 

Isch sy in dä Aazug ghüllt, huttäng, sexy, in rot und blau 

Jetzt lueggsch mol zum Dääge, däm lauchig Stumpe 

Do miesst jo ych, und zwar blutt, ins Bassin gumpe 

 

Denn bi mir schreye und kreische,all die Gritte 

wie zue de Beatles iihre beschte Zyte 

Das ka doch passiere, jä hösch was gisch, 

wenn de halt wie ych, dr  Tschortsch Gluuni vo Basel bisch 

 

 

 

 


